
 

 

 

 

 
Y Cynghorydd Lyndon Jones 
Cadeirydd Grŵp Cynghorwyr Craffu ERW a Phanel Perfformiad Craffu Addysg Abertawe 
(drwy e-bost yn unig:- cllr.lyndon.jones@swansea.gov.uk)   
 
Annwyl Gynghorydd Lyndon Jones, 
 
Diolch am eich llythyr dyddiedig 23 Mawrth ar ran Grŵp Cynghorwyr Craffu ERW. Rwy'n falch o glywed bod 
swyddogion wedi gallu bod yn bresennol yn eich cyfarfod diweddar i gyflwyno'r wybodaeth y gofynnwyd 
amdani ac ateb eich cwestiynau. 
 
Yn fy llythyr diwethaf, rhoddais y wybodaeth a oedd gennyf wrth law bryd hynny. Fel y nodwch yn eich llythyr, 
mae ERW ar groesffordd neu mae'n debyg mai gwell disgrifiad fyddai dweud nad yw'n mynd i unlle ar hyn o 
bryd ac nid yw'r ffordd ymlaen o fis Medi wedi'i datrys eto.  
 
Os gallaf, ymatebaf i bob un o'r materion a godwyd gennych yn eich llythyr, ond dymunaf nodi mai Cynghorau 
unigol fydd yn gallu ateb rhai o'ch cwestiynau orau, yn enwedig y rheini sydd wedi gadael y bartneriaeth 
bresennol. 
 
Hoffwn egluro bod dull ERW o wella ysgolion yn wahanol iawn i'r consortia rhanbarthol eraill. Er bod Consortia 
Canolbarth y De, GWE ac EAS yn darparu pob agwedd ar wella ysgolion, yn ERW mae pob partner cyfansoddol 
wedi parhau i fod yn gyfrifol yn benodol am y swyddogaeth gwella ysgolion h.y. cyflogi a lleoli swyddogion 
gwella ysgolion (Cynghorwyr Herio/Cynghorwyr Cymorth Addysg), a hynny ers dechrau ERW. O ran 
perfformiad ysgolion a gwerth am arian, yr Awdurdod Lleol felly yw'r corff cyfrifol arweiniol ac mae ERW yn 
cyfrannu at y gwaith hwn. 
 
Mewn ymateb i'ch ymholiadau penodol hoffwn wneud y sylwadau canlynol:- 
 

1. O ran 'gwerth am arian' credaf y gall gweithio mewn partneriaeth sicrhau gwerth ychwanegol i bob 

partner. Er enghraifft, fel partneriaeth efallai y byddai angen ichi gyflogi dim ond un neu ddau swyddog 

i gyflawni swyddogaeth benodol, ond wrth weithio ar ei ben ei hun byddai angen i bob partner gyflogi 

ei staff ei hun. Enghraifft arall fyddai'r angen i ddatblygu strategaeth benodol - gellir gwneud hyn yn 

rhanbarthol yn hytrach na gofyn i bob Awdurdod Lleol ddatblygu strategaethau unigol - mae hyn yn 

arbed amser ac yn sicrhau'r gwerth gorau am arian.  

 

Mae'r dulliau hyn wedi cael eu rhoi ar waith yn effeithiol yn rhai o feysydd gwaith ERW lle mae 

swyddog ERW wedi cynrychioli'r holl bartneriaid a bod yn gyswllt allweddol â Llywodraeth Cymru ac  

Awdurdodau Lleol. Fodd bynnag, derbyniaf nad yw maint, daearyddiaeth a chyd-destun gwahanol 

partneriaid cyfansoddol ERW wedi sicrhau gwerth am arian i'r holl bartneriaid bob amser gan fod 

cyllid, fel y cytunwyd arno gan y Cyd-bwyllgor, wedi'i gyfeirio mewn rhai achosion at y meysydd lle 

mae'r angen mwyaf. 

 

O ran y bartneriaeth newydd sy'n cael ei datblygu, mae partneriaid yn bwriadu cydweithio ar rai 

swyddogaethau i sicrhau gwerth am arian ond darparu swyddogaethau eraill yn lleol. Fodd bynnag, 

rhoddwyd gwybod imi y bydd yr arweinwyr lleol hynny'n cydweithio ar draws y bartneriaeth newydd 

os bydd hynny'n ychwanegu gwerth at y gwaith. 

 

Nid yw'n glir eto a fydd y bartneriaeth newydd yn darparu gwasanaethau i Awdurdodau Lleol eraill. 

 

2. Fel y nodais uchod, bydd y partneriaid newydd yn cydweithio wrth ddarparu rhai gwasanaethau ac yn 

sicrhau bod arweinwyr lleol yn cydweithio pan fydd hynny'n ychwanegu gwerth. Fel y gwyddoch, mae 

ERW wedi cytuno i barhau i ddarparu rhai gwasanaethau i ysgolion Castell-nedd Port Talbot a 

Cheredigion am y tymor hwn, ond mewn perthynas â darparu gwasanaethau i Awdurdodau Lleol eraill 

o fis Medi ymlaen, mater i'w benderfynu gan Gyd-bwyllgor y bartneriaeth newydd fydd hynny. Cytunaf 

na ddylai hyn fod er anfantais i'r partneriaid. 

  

3. Ar gyfer y flwyddyn ariannol hon, gan fod dau bartner eisoes wedi gadael ERW, mae Llywodraeth 

Cymru wedi dadgyfuno cyllid ERW ac yn bwriadu ariannu pob Awdurdod Lleol unigol yn uniongyrchol. 

Felly, bydd gan bob Awdurdod Lleol fynediad at gyllid i gefnogi partneriaethau newydd ac i ariannu'r 

gwasanaethau a ddarperir yn lleol. 

 

Ar hyn o bryd mae swyddogion yn cytuno ar swyddogaethau partneriaethau newydd a strwythur y 

timau sydd eu hangen i gyflawni'r swyddogaethau hynny ar gyfer ysgolion y bartneriaeth.  Ar ôl cytuno 

ar y strwythurau staffio, bydd y cyllid sydd ei angen yn cael ei gyfrifo ynghyd â chyfraniad pob partner.  

 

Fel y nodais uchod, y Cyd-bwyllgorau newydd sy'n weithredol o 1 Medi 2021 fydd yn penderfynu 

ynghylch yr opsiwn i ddarparu gwasanaethau i eraill y tu allan i'r partneriaethau ffurfiol. Dymunaf 

nodi, os bydd hynny'n rhan o'r cynnig, y bydd angen inni sicrhau bod darparu ar gyfer Awdurdod Lleol 

arall yn hyfyw, yn weithredol ac yn ariannol, ac na fydd hynny'n cael effaith andwyol ar wasanaethau 

i ysgolion y bartneriaeth. 

 

4. O ran y partneriaid sy'n weddill, credaf eu bod yn sylweddoli gwerth cydweithio ac yn dymuno 

gweithio mewn partneriaeth. Mae Sir Gaerfyrddin, Sir Benfro ac Abertawe yn dymuno gweithio mewn 

partneriaeth yn yr un modd ag y mae Ceredigion a Phowys am wneud. Nid yw bwriadau Castell-nedd 

Port Talbot yn glir ar hyn o bryd. O ran yr hyn y mae pob partner am ei gael o'r model newydd, ar ôl 

cytuno ar hyn, byddwn yn hapus, gyda'u cytundeb, i rannu eu gofynion priodol. O ran Ceredigion a 

Chastell-nedd Port Talbot, ni fyddwn yn gallu cael y wybodaeth honno ar wahân i'r gwasanaethau y 

maent am eu comisiynu gan ERW ac y cytunwyd arnynt gan y Cyd-bwyllgor ar 30 Mawrth 2021.  

 

 

 

 



 

 

 

 

 

O ran 'y meysydd sy'n achosi problemau' byddwn yn awgrymu mai'r swyddogaethau sy'n cael eu 

trafod i'w darparu'n lleol ar hyn o bryd fyddai'r rhai lle mae partneriaid o'r farn nad yw eu hysgolion 

yn cael y cymorth a'r gwerth gorau posibl am arian. 

 

Cytunaf y bydd angen i'r trefniadau cydweithio newydd fod yn sefydlog ac yn gadarn a rhoi cymorth o ansawdd 
uchel i ysgolion. Byddant yn bartneriaethau dan arweiniad Awdurdodau Lleol sy'n gweithio yn unol â 
chyfarwyddyd y Cyfarwyddwyr Addysg. Bydd angen inni gyfathrebu'n glir o ran swyddogaethau'r bartneriaeth 
y cytunwyd arnynt a rhyngweithio'n rheolaidd ag arweinwyr ysgolion a swyddogion awdurdodau lleol.  
 
Hoffwn ailadrodd eich canmoliaeth i weithlu ERW sydd wedi ategu gwaith Awdurdodau Lleol yn ystod y 
flwyddyn ddiwethaf. Mae swyddogion wedi defnyddio eu harbenigedd i gefnogi ysgolion y rhanbarth a 
darparu cyngor, arweiniad a chyfleoedd datblygiad proffesiynol o ansawdd uchel. 
 
Yn gywir,  
 

 
 
 
Y Cynghorydd Emlyn Dole 
Cadeirydd Cyd-bwyllgor ERW 

 

 

 


